
 

Náttúruverndarstofnun 

Austurvegi 4 

860 Hvolsvöllur 

Reykjavík 5. september 2025 

Umsögn Landverndar við breytingartillögu við stjórnunar- og verndaráætlun 
Vatnajökulsþjóðgarðs sem heimilar vélknúna umferð um Vonarskarð í tilraunaskyni til 
fimm ára.  

Stjórn Landverndar hefur kynnt sér tillöguna og bráðabirgðaákvæðið sem leyfir akstur 
vélknúinna ökutækja um Vonarskarð í tilraunaskyni frá fyrsta september og fram til 
vetrarófærðar að hausti,  næstu fimm ár.  Landvernd sér ekki ávinninginn af slíkri umferð 
fyrir viðkvæm víðerni, en telur að markmiðið sé að sætta einstaklinga sem vilja aka um 
skarðið af því að þeim finnst það gaman og þeir hafa gert það áður.  Þar eru 
verndarsjónarmið ekki í öndvegi.  

Aksturssinnar benda á að umferð gangandi og hjólandi fólks inni á háhitasvæðinu í 
Vonarskarði sé meiri ógn við víðernin en aksturinn og að það sé náttúruvernd að leyfa 
umferð bíla og hjóla. Það eru ónothæf rök og sé svo þarf að takmarka þá umferð líka, beina 
henni annað og koma í veg fyrir að náttúruspjöll verði, með öllum þeim ráðum sem tiltæk 
eru. Sérfræðistofnanir, eins og Náttúrufræðistofnun, telja ekki að vélknúin umferð um 
Vonarskarð feli í sér náttúruvernd, heldur skerði hana.  

Í rökstuðningi svæðisstjórnar Vatnajökulsþjóðgarðs virkar eins og stjórnin sjái sjálf að 
leyfisveitingin sé hæpin, en láti undan. Stjórn leggur áherslu á að opnunin sé til bráðabirgða, 
vakta þurfi afleiðingarnar vel og ekki megi birta akstursleiðina á kortum. Þetta síðasta er 
hætt við að dugi skammt, þegar aksturinn fer að spyrjast út.  

„breytingatillaga lítur að tilraunaákvæðum, eru þau sett fram sem bráðabirgðaákvæði sem falla niður 
að gildistíma liðnum, nema að til komi ný ákvörðun stjórnar. Samhliða breytingatillögu í formi 
bráðabirgðaákvæða fylgir vöktunaráætlun til 5 ára og verði við lok tilraunatímabilsins grundvöllur að 
mati á áhrifum breytingarinnar. Verði á fyrirliggjandi 5 ára tilraunatímabili veruleg tímabundin áhrif af 
umferð gangandi, hjólandi eða vélknúinna ökutækja, eða langtímaáhrif innan tilraunatímabils eru 
metin mjög neikvæð getur þjóðgarðsvörður beitt tímabundinni lokun svæðis í samræmi við 7. mgr. 
laga 60/2007. Ökuleiðin sem veitt er takmörkuð heimild til að nýta hefur verið hnitsett, er sett fram á 
korti og verður stikuð, og yfirfarin í upphafi hvers aksturstímabils. Akstursleiðin fer að hluta til inn á 
svæði sem Náttúrufræðistofnun skilgreinir sem jarðhitasvæði og nýtur því sérstakrar verndar skv. 61. 
gr. laga um náttúruvernd. Það er mat starfsmanna Náttúruverndarstofnunar að ákjósanlegra sé að fara 
með leiðina um þegar raskað svæði, þar sem áður var ekið, fremur en að raska áður óröskuðu svæði.“ 

 Að leiðin liggi að hluta um svæði sem Náttúrufræðistofnun skilgreinir sem jarðhitasvæði 
sem njóti sérstakrar verndar er slæmt, þótt ákvörðunin byggi á vilja til að raska ekki meiru en 
orðið er. Leyfið á að gefa út til að skapa sátt um þjóðgarðinn, sátt við þá sem vilja nýta og 



 

njóta, en ekki sátt um að vernda. Vöktun á vegum Náttúruverndarstofnunar næstu fimm 
árin, verður vandasöm og kostnaðarsöm  í 900 metra hæð, að hausti, inni á miðju hálendi. 
Ekki hefur komið fram hvort sérstök fjárveiting fylgi vöktuninni, eða hvað hún er talin kosta 
árlega. Landvernd vill árétta að viðkvæmustu víðerni Íslands, sem samþykkt hefur verið að 
vernda, eigi ekki að vera skiptimynt í samningum vegna nýtingar sem engin brýn þörf er á. 
Löng reynsla er komin á að nýtingarsjónarmið eru ævinlega sterkari en verndarsjónarmið.  
Verndun hálendisins á víða undir högg að sækja og eru svæði sem njóta sérstakrar verndar 
þar ekki undanskilin. Þarna hefur vernd verið samþykkt og það ætti að þurfa gífurlega sterk 
rök til að breyta því. Þau rök hefur Landvernd ekki séð og tekur undir með Benedikt 
Traustasyni fulltrúa náttúruverndarinnar í svæðisstjórn Vatnajökulsþjóðgarðs sem skilaði 
eftirfarandi bókun með atkvæði sínu: 

„Forsenda þess að Vatnajökulsþjóðgarður geti uppfyllt markmið sín um að gefa almenningi kost á að 
njóta náttúru þjóðgarðsins; styðja við atvinnulíf, nærsamfélög og vísindarannsóknir, er að honum 
takist að vernda þau náttúruverðmæti sem eru innan vébanda hans. Í þessari tillögu er þeim 
náttúruverðmætum teflt í tvísýnu fyrir óljósan ávinning. Tillagan gengur gegn ráðgjöf 
Náttúrufræðistofnunar sem þjóðgarðinum ber að vinna tillöguna í samráði við, lögum samkvæmt. Þær 
fagstofnanir og sérfræðingar á sviði náttúruvísinda sem veitt hafa ráðgjöf um fyrirhuguð áform hafa 
mælt gegn veglagningu í gegnum Vonarskarð. Nú síðast í erindi Þóru Ellenar Þórhallsdóttur prófessors 
emeritu við opnun fræðslusýningar Vatnajökulsþjóðgarðs á Kirkjubæjarklaustri. Hvernig svæðisstjórn 
telur sig geta hunsað varnaðarorð helstu stofnana og sérfræðinga á sviði náttúruvísinda er 
illskiljanlegt. Vonarskarð er eitt allra viðkvæmasta svæði á hálendi Íslands og rasknæmni þess mikið. 
Þar er að finna víðerni með mjög hátt verndargildi á alþjóðlega vísu, lífverur sem finnast ekki annars 
staðar á jörðinni, hæstu mýri á Íslandi og breytileika í jarðminjum og landslagi sem á sér fáar 
hliðstæður á hálendi Íslands. Svæðisstjórn hefur enn tækifæri til þess að tefla verðmætum svæðisins 
ekki í tvísýnu og tryggja að komandi kynslóðir geti notið þess óröskuðu. Það er ósk mín að hún sjái að 
sér og falli frá þessum áformum.“ 

Landvernd telur því að endurskoða beri ákvörðunina. Ef aksturinn verði leyfður skuli gæta að 
því að vöktuninni fylgi fjármögnun og önnur aðföng til að tryggja að tilraunaopnunin skili 
áreiðanlegum gögnum og leggi ekki óhóflegar byrgðar á starfsfólk þjóðgarðsins. 

 

Fyrir hönd stjórnar, 

